
མི་རྟག་རླབས་རིས་འཁྱིལ་འཁྱིལ།།
ཕྱིར་ལྡོག་མེད་པའི་རླབས་མགུར།།
བཞུར་རྒྱུན་འཁོར་བའི་རྒྱ་མཚོར།།
བརྒལ་ནས་ཨ་ཇོ་བསྙེགས་སོང་།།

ཨ་ཇོ་དྭངས་བཟང་སྤྲིན་དཀར།།
ལས་དང་སྨོན་ལམ་སྟོབས་ཀྱིས།།
འཛོམས་པ་ཉི་ཟླའི་རང་བཞིན།།
དགའ་བའི་ཡིད་གླུ་བསྒྲེངས་པ།།

མི་ཚེ་གཙང་བོ་བཞུར་བཞུར།།
ཕྱིར་ལྡོག་ཐེངས་གཅིག་མེད་པ།།
མཇལ་འཛོམས་རྨི་ལམ་རྨིས་པ།།
གྱེས་བྲལ་འཁོར་བའི་ཆོས་ཉིད།།

ཀུན་བཟང་ཡབ་ཡུམ་འདྲ་བའི།།
གཏན་འཛོམས་ཡག་པོ་མ་བྱུང་།།
བྲལ་བའི་མགུར་གྱི་སྙིང་གཏམ།།
སེམས་ཀྱི་དབུས་སུ་སྒོམ་ཡོད།།

བར་ཐག་ཚིག་གིས་འབྲེལ་བཞིན།།
དྲན་གདུང་དབྱིངས་སུ་བསྐུར་ཡོད།།
གྱེས་བྲལ་ལོ་ཟླའི་འདས་གཟུགས།།
བརྗེད་མེད་གཡུ་དྲུང་བཀོད་ཡོད།།

སྡུག་གི་འཁོར་ལོ་འཁུར་བཞིན།།
དྲན་གླུ་འབུམ་ཕྲག་བསྒྲེངས་པ།།
འཇིགས་སྒྲོལ་རྗེ་བཙུན་འཕགས་མར།།
མཇལ་འཛོམས་སྨོན་ལམ་བཏབ་པ།།

ལས་འཕྲོ་དབྱངས་ཀྱི་སྒྲོལ་དཀར།།
བརྩེ་བའི་གཡུ་དཀར་འབུལ་བཞིན།།
ཕྱི་གསལ་ནང་གསལ་འདྲ་བའི།།
ཕྱི་ཐག་ཁྲེལ་གཞུང་ཟུངས་ཡོད།།

སྣང་བ་འཇའ་ཚོན་འདྲ་བོ།།
མཐུན་ས་ཨ་ཇོ་དྭངས་བཟང་།།
སེམས་ཀྱི་བརྩེ་བའི་ཕོ་བྲང་།།
ཁྱེད་ཀྱི་ཉེ་སར་བཞེངས་ཡོད།།

མགུར་མའི་འོད་ཟེར།

དབུ་འཇིགས་མེད་ནི། ༡༩༩༨ལོར་
མདོ་སྨད་ཡུལ་གྱི་བོང་སྟག་སྡེ་བའི་འབྲོག་
ཚང་དཀྱུས་མ་ཞིག་ཏུ་སྐྱེས། ལས་རིགས་གྲྭ་
པ། ཆེད་སྦྱོང་གཞུང་ལུགས་དང་། ཞོར་དུ་
སྙན་ངག་ཐར་ཐོར་རེ་བོད་ཀྱི་རྩོམ་རིག་གི་
ཞིང་ས་སྣུམ་པོ།《གངས་དཀར་པོ་རྩོམ་རིག་
སྒྱུ ་རྩལ ། 》《དཔལ ་འཛོམས ་ལོ ་དེབ ། 》

《ཁྲུང་ཁྲུང་དཀར་པོ་ལོ་དེབ། 》《འབོད་པ་
ལོ་དེབ། 》《རྨ་ལུ་མའི་ལོ་དེབ། 》《གུར་
ཀུམ ་གསར ་བའི ་ཆུན ་པོའི ་དུས ་དེབ ། 》

《ལང ་ཚོའི ་གོམ ་སྒྲའི ་དུས ་དེབ ། 》《སྐྱ ་
རེངས་ལོ ་དེབ》《ཞག་སྒྲོན ་དུས ་དེབ། 》

《ཁྲིམས་ལུགས་བོད་ཡིག་ཚགས་པར། 》

《གཏེར་ལུང་ན་གཞོན་ཚགས་པར། 》《ཀན་
ལྷོའི་བོད་ཡིག་ཚགས་པར། 》《ཁམས་པའི་
བོད་ཡིག་ཚགས་པར། 》《རྔ་བའི་བོད་ཡིག་
ཚགས་པར། 》《མཆོད་མེ་བོད་ཀྱི་རྩོམ་རིག་
དྲ ་བ ། 》《རྒྱལ ་ཡོངས ་ས ་ཆེན ་དྲ ་བ ། 》

《ཁམས་པའི་གསར་འགྱུར་དྲ་བ། 》《ང་ཡི་
རེབ་གོང་དྲ་བ། 》《བཙན་པོའི་མགར་གྱི་
དྲ་བ། 》《མདོ་ལྷོ་དྲ་བ། 》དུས་དེབ་དང་
ཚགས་པར་དྲ་ཚོམས་གང་མང་ཞིག་ཏུ་རྩོམ་
ལུས ་འདྲ ་མིན ་མང ་ཙམ ་སྤེལ ་མྱོང ་ ། ད ་
སྐབས་ཁམས་ཕྱོགས་ནས་གཞུང་ལུགས་སྐོར་
ལ་སྦྱོང་བ་བྱེད་བཞིན་པའི་སྒང་ཡིན།

སྟོང་ཆེན་དབྱིངས་སུ་བརྒལ་བ།།
དྲན་པ་མགུར་མའི་གཤིས་རེད།།
དྲན་གདུང་དབྱངས་སུ་གྱེར་བ།།
ཟླ་བའི་སྙིང་དབུས་འཐིམ་ཡོད།།

ཆུ་འཛིན་ནམ་མཁར་འཁྱིལ་བ།།
མཚན་མོའི་ནོར་བུ་དྲན་བྱུང་།།
ཞེན་ཆགས་སྦྲང་རྩིའི་རྒྱལ་མཚན།།
དབྱིངས་ཀྱི་ཟླ་བར་འཁྲེན་སོང་།།

འདབ་བརྒྱད་པདྨའི་འཛུམ་ལ།།
སེམས་པའི་ཕྱི་ནང་ཆགས་ཡོད།།
ནམ་མཁའི་སྦྲང་ཆར་བསིལ་མ།།
བརྩེ་བའི་དངོས་གྲུབ་ཆགས་ཡོད།།

འཇའ་ཚོན་མཛེས་པའི་ངོ་ལ།།
ཟླ་བའི་ཞལ་འཛུམ་ཆགས་ཡོད།།
ཡིད་འཕྲོག་དབྱིངས་ཀྱི་ཟླ་བ།།
སེམས་པའི་ཀློང་དུ་བཞུགས་ཡོད།།

ཟབ་པ་རྒྱ་མཚོའི་གཏིང་ལ།།
བརྩེ་བའི་ཨ་ལོང་ཆགས་ཡོད།།
འགྱུར་མེད་རྡོ་རྗེ་བྲག་རི།།
དུང་བའི་སྲོག་ཤིང་མཚོན་ཡོད།།

མཐའ་མེད་དབྱིངས་ཀྱི་སྟོང་ཆེན།།
སེམས་པ་སེམས་ཉིད་འདྲེས་ས།།
འཛད་མེད་གཙང་ཆུ་རིང་མོ།།
རྣམ་དག་སེམས་པ་མཚོན་ཡོད།།

ཟླ་བ་ནམ་མཁར་མ་ཆགས།།
སེམས་ཀྱི་གཤིས་ལ་ཆགས་ཡོད།།
ཟླ་བ་སྤྲིན་གྱིས་མ་གཡོགས།།
དུང་བའི་དབྱངས་ཀྱི་རྒྱན་ཡོད།།

མཁའ་ལ་ཟླ་བའི་འོད་ཟེར་འཁྱུག།
རྨི་ལམ་སྣང་སྟོང་དབྱིངས་ངོས་སུ།།
བྱིན་རླབས་མྱུར་བའི་ཏིང་འཛིན་མ།།
དལ་གྱིས་འཛུམ་པའི་བྱོན་པར་ལེགས།།

བརྩེ་བའི་དངོས་གྲུབ་ཆགས་རིམ་འདི།།
སེམས་པ་རྒྱ་མཚོའི་གཏིང་ལ་ཆགས།།
ཕྱི་ནང་མཛེས་པའི་འཁོར་གཞི་ལ།།
གཡང་ཊིའི་རིན་ཆེན་ལྷ་མོ་འཁོར།།

སྣང་བ་དབྱིངས་སུ་བསྲེས་པའི་ཉིན།།
རྨི་ལམ་ལྗོན་པའི་བསིལ་རླུང་གིས།།
སེམས་ཉིད་བརྩེ་བའི་གཞི་ལ་བཏགས།།
འགྱུར་མེད་ལྕགས་ཐག་དམ་དུ་ཟུངས།།

བག་ཆགས་སེམས་ཀྱི་སྣང་ཚུལ་ལ།།
སྙིང་གཏམ་རྒྱ་མཚོ་ཟབ་ཚད་འབྲི།།
ལེགས་འཁྲུངས་པདྨའི་གུར་ཁང་ནས།།
དམ་ཚིག་དངུལ་ཆུ་སེམས་སུ་འཐིམ།།

སྟོང་བའི་དབྱིངས་རིམ་ལམ་ཕྲན་ན།།
མགུར་མའི་ཕ་མཁར་སྨུག་པོ་བཞེངས།།
ཉི་ཟླའི་དམ་ཚིག་སྤྲིན་དཀར་བཞེངས།།
བརྩེ་བའི་འོད་ཟེར་མཁའ་རུ་འཕྲོས།།

ལང་ཚོ་པད་མའི་འཛུམ་བརྒྱ་གྲོལ།།
ཕྱི་ཐག་རྒྱང་རིང་མཁའ་རུ་བསྒྲེངས།།
ཁྲེལ་ལྡན་མཛེས་དཔལ་གཡུ་ཆུང་མ།།
རྨི་ལམ་ཞིང་གི་དབྱངས་ཅན་འདྲ།།

མཇལ་སྙིང་འདོད་པའི་རེ་འབྲས་དེ།།
སྣང་སྟོང་ངོས་སུ་སྨིན་པར་མཛོད།།
ཚིག་གིས་བཞེངས་བའི་མགུར་མ་དེ།།
རྨི་ལམ་ཞིང་གི་ལྷ་མོར་སྒོམ།།

དབྱིངས་སུ་བཀོད་པའི་ཉི་འོད་དེ།།
མ་བཅོས་སེམས་ཀྱི་བརྩེ་བ་ཡིན།།
མཐའ་མེད་དབྱིངས་ཀྱི་འཁོར་བ་དེ།།
རྨི་ལམ་ཞིང་གི་ལྷ་མོར་བཞེངས།།

ཆོས་ཉིད་དབྱིངས་སུ་བཞུགས་པ།།
དབྱངས་ཅན་ཟླ་བའི་རང་གཟུགས།།
ཚངས་དབྱངས་ངག་གི་འོད་ཟེར།།
འཁོར་འདས་གཉིས་སུ་འཕྲོས་པ།།

མཐའ་མེད་དབྱིངས་སུ་འཐིམ་པ།།
ཚངས་པའི་ངག་གི་དབྱངས་རེད།།
ཞེན་ཆགས་རྨི་ལམ་བརྩེགས་ས།།
ཞི་བའི་གཟུགས་མཛེས་གཡང་ཊི།།

དྲན་པ་མགུར་མའི་དབྱངས་ལ།།
གཟུགས་ཀྱི་ཟླ་བ་བཏགས་ནས།།
མཐའ་མེད་གཟུགས་ཀྱི་ནམ་མཁའ།།
དབྱངས་ཅན་ལྷ་མོར་སྒོམ་ཡོད།།

སྤྲིན་དཀར་ཡོམ་ཡོམ་འགུལ་ན།།
དབྱིངས་ཀྱི་སྨིན་དྲུག་མ་འགུལ།།
མཐའ་མེད་མགུར་མའི་བརྩེ་བ།།
སེམས་སུ་སྒོམ་པའི་རྟགས་ཡིན།།

ཞི་བའི་དབྱངས་ཀྱི་མགུར་མ།།
རྟོག་པའི་ཚོགས་ཀྱིས་བཞེངས་པ།།
ཚིག་གི་དཔྱིད་དཔལ་མཛེས་ས།།
ཚོར་བའི་ཐང་ཆེན་ཡིན་སྲིད།།

དབྱངས་ལ་ངག་གིས་བརྒྱན་པ།།
ཚངས་དབྱངས་ལྷ་མོ་ཡིན་སྲིད།།
གཟུགས་མཛེས་ཡིད་འོང་སྲིད་པ།།
གཞི་འཛིན་བདག་མོ་ཡིན་སྲིད།།

སེམས་ཉིད་ཉི་ཟླ་འཁྲེང་བཞིན།།
ཞེན་ཆགས་འབུམ་ཁྲག་བརྒལ་བ།།
མཐའ་མེད་མགུར་ལ་བཏགས་ནས།།
སེམས་ཀྱི་གཏད་སོ་མ་རྙེད།།

སྙན་ངག་དབྱངས་ཀྱི་རྟོགས་ཚོགས།།
འཁོར་འདས་གཉིས་སུ་བཏགས་པ།།
ཚོར་བའི་ཤུགས་རླུང་དྲག་པོས།།
མཐའ་མེད་རྒྱ་མཚོ་བརྒལ་སྲིད།།

དབྱིངས་སུ་འཐིམ་པའི་འོད་ཟེར།།
ཉི་ཟླའི་བརྩེ་བའི་དབྱངས་ཡིན།།
དབྱངས་ལ་འོད་ཟེར་འཕྲོས་པ།།
ཉི་ཟླའི་བྱིན་རླབས་རང་ཡིན།།

སྤྲིན་དཀར་དབུས་སུ་འཁྱིལ་བ།།
རྟེན་འབྲེལ་ཉི་མའི་རྟགས་ཡིན།།
དབུ་ཁྱུད་བཀྲ་ཤིས་རྟགས་བརྒྱད།།
ཉི་ཟླའི་བརྩེ་སེམས་མཚོན་ཡོད།།

དབྱིངས་ཀྱི་སྐར་ཚོགས་ཁྲོད་ན།།
ཉི་ཟླའི་སེམས་ཉིད་མཐུན་ཡོད།།
སྨིན་དྲུག་སྐར་ཚོགས་དབུས་ན།།
འགྱུར་མེད་སེམས་པ་བརྟན་ཡོད།།

སྐར་ཚོམས་ཕོ་བྲང་དཀར་པོ།།
ཉི་ཟླའི་སེམས་སུ་ཆགས་ཡོད།།
མཁའ་དབྱིངས་རྒྱ་མཚོ་འདྲ་བོ།།
ཉི་ཟླའི་གཞས་ཁྱིམ་ཆགས་ཡོད།།

ཉི་ཟླའི་རྟོག་ཚོགས་མཐའ་མེད།།
དབྱིངས་ལ་འཐིམ་པའི་གཤིས་མེད།།
ཚིག་གི་གཉུག་གཤིས་དཀར་པོ།།
སེམས་ལ་འཕྲོད་པའི་དཔེ་རེད།།

ལས་ཀྱི་བསྒྲིགས་པའི་ཉི་ཟླ།།
འཁོར་བའི་གྲོང་གི་རྒྱན་ཆ།།
ཉི་ཟླའི་སེམས་ཀྱི་གཤིས་སུ།།
དྲི་མེད་བརྩེ་བ་ཆགས་ཡོད།།

སྨིན་དྲུག་ལྷ་མོའི་མདུན་དུ།།
ཕྱག་གསུམ་དད་པས་འཚལ་བ།།
སྨོན་ལམ་བརྒྱ་སྟོང་བཏབ་ནས།།
འགྱུར་མེད་སེམས་ཤིག་གཏད་པ།།

བརྩེ་བ་གཡུང་དྲུང་རི་མོ།།
ཉི་ཟླའི་རུས་གསེང་བྲིས་ནས།།
གཏན་ཚིག་མདུད་པ་དཀར་པོ།།
རང་རང་སེམས་སུ་བཅིངས་ཡོད།།

ཚིག་གི་གླིང་བུ་དཀར་པོ།།
ཉི་ཟླའི་རྣ་བར་འདྲེན་ནས།།
བརྩེ་བའི་སྨོན་ལམ་འགྲིག་པ།།
ལས་སྨོན་ཞིག་གི་རྟགས་རེད།།

སྟོང་ཆེན་ཉི་ཟླའི་དཀྱིལ་འཁོར་ནས།།
སྤྲིན་དཀར་དབྱངས་ཀྱི་ལྷ་མོ་བཞུགས།།
བྱིན་རླབས་གྲུ་ཆར་སེམས་སུ་བབས།།
སྙན་ངག་མེ་ཏོག་ས་གཞིར་འཐོར།།

བདག་ལ་འཁོར་བའི་ཁང་ཆུང་ཡོད།།
མཛེས་ཉམས་ཏིང་འཛིན་ལྷ་མོ་ཡོད།།
བརྩེ་བའི་མེ་ཏོག་འཁོར་བར་བཞད།།
བདག་སེམས་ཤེལ་དཀར་ཁྱེད་ལ་ཕྱོགས།།

སྲིད་པའི་མགུར་ཞིག་ངག་གིས་བླངས།།
སྙན་དབྱངས་ཡན་ལག་བརྒྱད་དང་ལྡན།།
ཚངས་དབྱངས་ངག་གི་དབྱངས་རྟ་འདིས།།
ལྷ་ཚོགས་སྤྱན་འདྲེན་གཤེགས་སུ་གསོལ།།

བདག་གི་ཚོར་བའི་བར་གསེང་ཁྲོད།།
དབྱངས་ཀྱི་ལྷ་མོའི་བརྩེ་སེམས་ཡོད།།
སྙན་ངག་ཚིག་གི་ངོ་གདོང་ནས།།
དགའ་སྐྱོ་གཉིས་ཀྱི་ཚོན་མདངས་ཡོད།།

སྐལ་བཟང་བཀྲ་ཤིས་ལྡིང་ཁང་ནས།།
སྣང་བའི་མེ་ཏོག་ཆུ་སྐྱེས་འཁྲུངས།།
འཁོར་བ་མག་མོག་ཞིང་དེ་ནས།།
སྙན་ངག་ཚིག་གི་ཕོ་བྲང་བཞེངས།།

སྲིད་པའི་དཀར་གསལ་ཟླ་བ་འདི།།
བདག་སྙིང་དབུས་སུ་དལ་གྱིས་ཤར།།
མ་བཅོས་སེམས་པའི་སྣང་ངོར་ལ།།
འོད་གསལ་ལྷ་མོ་ལྷོད་གྱིས་འཁོར།།

ལས་འཕྲོས་དར་སྐུད་མ་ཆད་བར།།
བརྩེ་སེམས་ཉི་ཟླ་ཟུང་གཅིག་འདྲ།།
ང་དང་བྱམས་པའི་བར་ཐག་ནི།།
དུངས་སེམས་ཚིག་གིས་སྦྲེལ་ནས་ཡོད།།

གངས་རིའི་འདབ་ལ་དཀྲིས་པས།།
ཡིད་ཀྱི་སྤང་ལ་བཀྲམས་པས།།
མེ་ཏོག་སྣ་བརྒྱ་འཛོམས་ནས།།
རྨི་ལམ་གཏིང་ལ་འཁོར་བྱུང་།།
ཆུང་གྲོགས་སྒྲོལ་མ་བསམ་ནས།།
སྤང་ལ་ཀི་གསུམ་བཏབ་ཡོད།།
ནགས་ཚལ་རབ་རིབ་ཁྲོད་ཀྱི།།
འཇོལ་མོ་འདྲོག་པ་མ་གནངས།།

མི་ཚེ་འདྲིས་མདོ་བཅུ་དགུ།།
ས་མཐའི་གྲོང་ལ་བསྙེགས་པས།།
ཕ་ཡུལ་གངས་ཀྱི་ར་བ།།
ཡིད་ནས་བརྗེད་པ་མ་བྱུང་།།
དྲིན་ཆེན་མ་ལོ་དྲན་ནས།།
གཉུག་མའི་མགུར་ཞིག་བླངས་ཡོད།།
ཆུང་གྲོགས་སྒྲོལ་མའི་ཕྱོགས་ལ།།
ཁ་མིན་ཚིག་གསུམ་སྐུར་ཡོད།།

སྨིན་དྲུག་ལྷ་མོ་ནམ་མཁར་ཤར།།
མཛེས་པའི་འཇའ་རིས་རི་མོ་འདྲ།།
སྟོང་ཆེན་ཡོམ་ཡོམ་འགུལ་ན་ཡང་།།
དབྱངས་ལ་སྦྱར་བའི་སྨིན་དྲུག་མ།།
གཡོ་འགུལ་གང་ཡང་མ་མཆིས་སོ།།

སྨིན་དྲུག་ཞི་བའི་དབྱངས་ལ་སྦྱར།།
མགུར་མའི་ཁྱེད་ཉིད་དྲན་པར་བྱ།།
འཁོར་འདས་གཉིས་ཀྱི་བར་སྣང་ལ།།
ཞེ་བློ་འཁྲེང་བའི་སྤྲིན་དཀར་མ།།
སྲིད་པའི་མེ་ལོང་ནང་ན་མཛེས།།

ཚིག་ལ་བཏགས་པའི་དུང་བ་ཞིག།
འགྱུར་མེད་གཡུ་དྲུང་རི་མོ་བཞིན།།
སེམས་ལ་བབས་པའི་སྨིན་དྲུག་མ།།
ཞལ་དཀར་ཟླ་བའི་རང་བཞིན་ཞིག།
ཞེ་ལ་ཡང་ཡང་འཁོར་བར་སྲིད།།

འཁོར་བ་སྒྱུ་འཕྲུལ་དྲ་བའི་ནང་།།
སེམས་ཉིད་ངང་གིས་མ་སྡོད་པར།།
བར་སྣང་སྤྲིན་དཀར་རྗེས་སུ་སྙེག།
སྨིན་དྲུན་ལྷ་མོ་ཞི་བར་བཞུགས།།
མཐོང་སྣང་ཡིད་ཀྱིས་སྨོན་པ་ཤོར།།

སེམས་ཉིད་ཏིང་འཛིན་ངང་ལ་བཞག།
སྟོང་ཉིད་དབྱིངས་སུ་མི་གཡོ་བ།།
སྨིན་དྲུག་ལྷ་མོ་རང་གཟུགས་རེད།།
མ་བཅོས་སེམས་ཀྱི་གཤིས་ངོར་ལ།།
ཁྱེད་ཞལ་མ་གཏོགས་མཇལ་རྒྱུ་མེད།།

དུངས་བའི་ཚིག་གི་འདབ་མ་ལ།།
སེམས་ལ་བབས་པའི་གསང་ཚིག་བྲིས།།
སྙིང་གཏམ་རྒྱ་མཚོའི་ཕ་རོལ་བརྒལ།།
མགུར་མའི་སྙན་ཚིག་གཙང་ཆུ་འདི།།
རྒྱུན་ཆད་མེད་པར་རབ་ཏུ་བརྒལ།།

གཡུ་དཀར་ལྷ་མོ།

མཐའ་མེད་པའི་
མགུར།

ཟླ་བར་སྤྲིངས།

ལས་ཀྱི་བསྒྲིགས་
པའི་ཉི་ཟླ།

རྨི་ལམ་ཁུག་པ་
བཅུ་དགུ།

རྨི་ལམ་གྱི་མདོ།

སྙན་ཚིག་ངག་གི་
རོལ་རྩེད།


